
Efni: Umsögn ASÍ um tillögu til þingsályktunar um áætlun um vernd og orkunýtingu 
landsvæða. Þingskjal 291 -  207. mál.

Alþýðusamband Íslands hefur frá upphafi lýst yfir ánægju sinni með að ráðist hafi verið í gerð 
áætlunar um vernd og orkunýtingu landsvæða. Sjálfbær nýting auðlinda landsins er 
þjóðhagslega mikilvæg og er grunnur að samfélagslegri velferð og bættum lífsskilyrðum sem 
verkalýðshreyfingin berst fyrir.

Sú tillaga að þingsályktun sem hér um ræðir byggir á skýrslu verkefnisstjórnar 3. áfanga 
verndar- og orkunýtingaráætlunar sem lögð var fram á síðasta ári. Í skýrslunni eru lagðir til 
virkjunarkostir í mismunandi flokkum og á mismunandi landssvæðum. Áhugavert er að 
virkjunarkostir í vindorku eru í fyrsta skiptið til umfjöllunar af verkefnisstjórn.

Það er mat sambandsins að áætlunin sem liggur fyrir sé í heildina litið faglega unnin og sett 
fram á skýran og aðgengilegan hátt. Virkjunarkostir á viðkomandi svæðum eru flokkaðir í 
orkunýtingarflokk, verndarflokk eða biðflokk og styður sambandið almennt þær áherslur sem 
fram koma í tillögunni.

ASÍ hefur lagt ríka áherslu á að mikilvægt sé að standa vörð um þau faglegu vinnubrögð sem 
einkennt hafa þá miklu og löngu undirbúningsvinnu sem að baki rammaáætlunar liggur. Því 
hefur ASÍ stutt þær tillögur sem koma frá verkefnisstjórninni á hverjum tíma.

ASÍ telur nauðsynlegt að skapa verkefnisstjórn verndar- og orkunýtingaráætlunar á hverjum 
tíma þær aðstæður að hægt sé að uppfylla ákvæði 2. mgr. 9. gr. laga nr. 48/2011 sem kveður á 
um skipan faghópa með sérfræðingum á viðeigandi sviðum sem fari yfir virkjunaráform hver 
frá sínum sjónarhóli. Það er því áhyggjuefni að nægjanlegar rannsóknir á einstökum sviðum 
liggja ekki fyrir og eru ekki framkvæmanlegar vegna fjármagns- og/eða tímaskorts. Því eins og 
fram kemur í skýrslu verkefnisstjórnar þá er langstærsti hlutinn af faglegu vinnunni sem unnin 
er í tengslum við rammaáætlun, unnin innan faghópa eða fyrir tilstuðlan þeirra.

Alþýðusamband Íslands telur mikilvægt að Alþingi styðji þá breiðu sátt sem einkennt hefur alla 
vinnu við undirbúning og gerð áætlunar um vernd og orkunýtingu landsvæða og mælist því til 
þess að tillögur verkefnisstjórnar á hverju tíma séu virtar.

